Swaziland Nuusbrief – Julie 2009
Liewe vriende,

 In Junie se nuusbrief het ek gevra dat julle sal saam bid vir ’n baie besige Julie wat voorlê. Waar ons reeds aan die begin van Augustus staan, kan ek terugkyk na, nie alleen ’n besige maand nie, maar ook ’n hoogs produktiewe maand, alhoewel al ons leiers redelik uitgeput is. Sedert 30 Junie het ons aaneen besoekers gehad en die laaste persoon is nog steeds by ons. Me Shorty Khumalo, ons hoof-koördineerder moes ook die grootste deel van die verantwoordelikheid dra. Wat ek sonder haar sou gedoen het, weet ek nie.

Die maand het begin met ’n student van die Universiteit van Johannesburg wat bietjie meer as ’n week by ons spandeer het om te kyk wat ons doen en om te help by die kleuterskool. Terwyl sy hier was, het drie vyfde-jaar mediese studente van die Universteit van Stellenbosch opgedaag. Hulle moet verpligte praktiese werk verrig maar wou dit graag kombineer deur ’n diens te lewer aan mense wat normaalweg nie die voorreg het om dokters te sien nie. Daar is baie dankbaarheid vir hulle werk en ons vertrou dat hulle weer vorentoe na ons sal terugkom.[image: image1.jpg]



Toe het ons vriend, Tim Deller van Milwaukee saam met sy pa ’n week kom kuier in Swaziland. Ek wil regtig aanraai dat jy sy wedervaringe gaan lees op sy blog by http://swazilandexperience.wordpress.com/ 

Daarna het ’n span van Fresno, ’n stad in Kalifornië ons besoek. Ons verbintenis met mekaar het [image: image2.jpg]


presies ’n jaar gelede begin toe ons die Courageous Leadership Award in 2008 ontvang het. Na dosyne e-posse en ure lank op Skype, het die span van twaalf uiteindelik in Swaziland opgedaag. Hulle tyd is verdeel tussen die tuisversorgers, om te sien wat hulle doen, asook om sekere nuwe tegnieke aan hulle bekend te stel.

Hulle het byvoorbeeld vir hulle gewys hoe om [image: image3.jpg]


water te pasteuriseer deur bloot van die son se hitte gebruik te maak en hulle het ook vir hulle geleer hoe om son-stowe te maak waarmee kos voorberei kan word. Op sulke dae was besoekers en Swazis saam op hulle knieë op die vloer om karton en aluminium foelie te sny en almal het dit terdeë geniet. Verder kon ons ook ’n gemeenskap gaan help om ’n sandfilter te maak sodat vuil, modderige water skoon en drinkbaar kan word.

Terwyl ons in hierdie gebiede gewerk het, het ek dikwels daaraan gedink hoeveel dinge ons as vanselfsprekend aanvaar, terwyl duisende mense in Swaziland die voorreg hiervan nooit sal ken nie: drinkwater uit ’n kraan, ’n spoeltoilet, ’n stoof wat enige tyd gebruik kan word, ’n dokter wat net ’n oproep ver is. Maar ek het ook gesien hoedat hoop begin opflikker in mense se oë as hulle besef dat hulle dalk in die toekoms skoon drinkwater kan hê en dat hulle dalk kos kan voorberei sonder dat dit eers nodig is om vuurmaakhout te gaan soek.

Prof Robin Root is ’n antropoloog van New York wat al geruime tyd navorsing doen oor die rol van geloofs-organisasies in die stryd teen VIGS in Swaziland. Sy doen haar navorsing onder ons groep werkers sowel as onder Christene in die noorde van Swaziland. Sy was in Januarie ook hier gewees en het die afgelope week daagliks verskeie onderhoude gevoer om te probeer verstaan waarom hierdie mense wat deel is van Shiselweni Reformed Home-Based Care so gemotiveerd is om die werk te doen, ten spyte daarvan dat ons hulle nie finansieel kan vergoed nie. Die resultate van haar navorsing sal DV vorentoe gepubliseer word en ons sien uit daarna om haar gevolgtrekkings te bestudeer.

Die afgelope maand het ons ons agtiende groep by Emgudwini opgelei. Me Thembi Shongwe, die persoon wat in die verlede ons opleiding hanteer het, het ongelukkig ’n ander werk aanvaar en skielik moes ons op ons eie regkom. Ons was egter verniet bekommerd. Onder die bekwame leiding van Me Shorty Khumalo en met die hulp van ’n suster en ’n apteker van Piet Retief wat beide ’n volle dag opgeoffer het, het die opleiding baie goed afgeloop. Ons weet nou dat ons op ons eie kan regkom en [image: image4.jpg]


dit is vir ons waarlik ’n groot bemoediging.

Ander opwindende nuus is dat ons kombuis wat diens sal doen as voedingspunt vir weeskinders, byna-byna klaar is. (Ook net betyds, aangesien ons die kombuis gebou het van geld wat ons verlede jaar as deel van die Courageous Leadership Award ontvang het spesifiek vir hierdie doel, maar die geld is nou opgebruik.) Ons sien daarna uit om die weeskinders van Dwaleni en omgewing nog beter te kan dien as die gebou in gebruik is. Op die oomblik ontvang 79 kinders daagliks hulle kos by ons kerk.

Vanaf 10-14 Augustus sal ek klasgee by die Africa School of Mission naby Witrivier. Dit is ’n wonderlike geleentheid om ook as tipe mentor te kan optree vir jongmense wat graag voltyds in die sending wil ingaan.

Ek wil afsluit met ’n opwindende voorstel wat twee mense afsonderlik van mekaar aan my gemaak het. Hulle wil met ’n "Adopt-a-Shiselweni-caregiver" program begin waardeur ondersteuners op ’n bekostigbare manier vir elkeen van die tuisversorgers in staat kan stel om elke maand kos en medisyne te kan kry tot groter voordeel van hulle kliënte. Die finale planne moet nog gemaak word, maar as jy voel dat jy ons graag op hierdie manier wil help, kan jy my gerus solank persoonlik kontak.

Tot volgende maand, groete,

Arnau, Wilma & Kinders

